
Kailaseshvaralingapujakathanam

కైలాసేశ్వరలిఙ్గపూజాకథనమ్ 

స్కన్ద ఉవాచ -

తల్లిఙ్గజాతాస్సర్వేఽపి   భువనాని చతుర్దశ  ।
తల్లిఙ్గజాతా   దేవాద్యా బ్రహ్మవిష్ణుహరాదయః   ॥ ౧॥
తల్లిఙ్గే  సంస్థితా  లోకాస్సప్తద్వీపవనాకరాః ।
ప్రలయేఽపి  లయంయాన్తి సర్వే లోకాస్సురైస్సహ  ॥ ౨॥
లయనాల్లిఙ్గమిత్యుక్తం   లీనం యస్మిఞ్జగద్రుతమ్   ।
తస్మాల్లిఙ్గం   మునే ప్రోక్తం   తత్కైలాసేశ్వరసఞ్జ్ఞితం   ॥ ౩॥
యతో వాచో నివర్తన్తే  అప్రాప్య  మనసా సహ ।
భూమౌ తచ్చ మహాలిఙ్గం  ప్రతిష్ఠాపుచ్ఛమేవతు   ॥ ౪॥
ఏకం బ్రహ్మైవ   తల్లిఙ్గమలిఙ్గమపి    భూసురాః ।
తదేవ జ్యోతిషాం జ్యోతిస్తద్వై  చేతనచేతనమ్ ॥ ౫॥
తల్లిఙ్గం   సత్యమానన్దమఖణ్డైకరసంసదా   ।
తల్లిఙ్గదర్శనే   వాఽపి నవాగ్గచ్ఛతి  నో మనః ॥ ౬॥
నేతి నేతి చ వేదాన్తైస్తల్లిఙ్గం     ప్రతిపాద్యతే  ।
తదేవ బ్రహ్మ  త్వం విద్ధి నేహ నానాస్తి కిఞ్చన ॥ ౭॥
ఋతం సత్యం పరం బ్రహ్మ  తదాత్మామనసోఽతిగమ్ ।
నిరిన్ద్రియం  నిష్కలఙ్కమసఙ్గమజరం  హి తత్ ॥ ౮॥
ప్రభుం  సమస్తభూతోత్థసర్వధర్మవివర్జితమ్   ।
ఆకాశం తదనాకాశం సాకారఞ్చ నిరాకృతి ॥ ౯॥
కారణం కారణానాఞ్చ బ్రహ్మ  తల్లిఙ్గమేవహి   ।
నామరూపాతిగం శాన్తం గుణాతీతం గుణాస్పదమ్ ॥ ౧౦॥
అపాణిపాదమత్యచ్ఛమానన్దఘనమద్వయమ్  ।
శివస్య నిర్గుణం  రూపమదృశ్యమకృతాత్మభిః ॥ ౧౧॥

తదేవ వ్యాపకం భాతి తల్లిఙ్గన్తమసః    పరమ్ ।
తన్న వేదైశ్చ  వేదాన్తైర్గురుభిశ్శ్రుతిభిస్తదా   ॥ ౧౨॥
నప్రాప్యం  సర్వదా సర్వైర్ద్రష్టుం    తచ్చాప్యథా శ్రితుమ్  ।
తదేవ దేవదేవస్య నిర్గుణం  రూపమద్భుతమ్ ॥ ౧౩॥
నిర్గుణఞ్చాఽపి  లోకానాం దృష్టిగోచరవత్స్థితమ్   ।
తల్లిఙ్గం   సర్వదా శమ్భుర్దేవ్యా  పూజయతిస్వయం ॥ ౧౪॥
బాహ్యైరాభ్యన్తరైశ్చాఽపి   పూజాభిః పరమేశ్వరః ।
త్రిణేత్రో  నీలకణ్ఠశ్చ  చన్ద్రార్ధకృతశేఖరః   ॥ ౧౫॥
అహమ్భావాదిరహితో భావాభావవివర్జితః  ।
అహం బ్రహ్మైవేదమితి   యం వదన్తి నరామరాః ॥ ౧౬॥
(అహం బ్రహ్మైవేదమితి   తుర్యాతీతోఽజరోఽమరః) ॥ ౧౬॥
ధ్యానధ్యేయాతిగో భూత్వా స్థితస్సమహిమాతిగః  ।
ఏవం సమ్భావయన్దేవ్యా  శివఏవ హి కేవలః ॥ ౧౭॥
తమః పరో మహాదేవో దేవ్యా సగుణనిర్గుణః  ।
పూజాం బాహ్యోపచారాద్యైర్మనోవాచామగోచరః  ॥ ౧౮॥
కల్పయత్యేవ మనసా సర్వకాలేషు శఙ్కరః ।
ప్రదోషేషు  విశేషేణ కైలాసే  చన్ద్రశేఖరః  ॥ ౧౯॥
తత్పూజాం సావధానేన సమాహితమనాశ్శ‍ృణు ।
చతుర్దేహాతిగో  భూత్వా సర్వేన్ద్రియవివర్జితః   ॥ ౨౦॥
అహమ్భావం పరిత్యజ్య శివోఽహం కేవలోఽద్వయః ।
వ్యాప్యేషు వ్యాపకశ్చాహం గుణేషు నిహతోస్మ్యహమ్ ॥ ౨౧॥
నాన్తో నచాదిస్సకలచాహం విశ్వం సదైవహి  ।
విశ్వాతీతోహమజరోఽసఙ్గోఽసఙ్గవివర్జితః    ॥ ౨౨॥
వ్యాపకోఽహం సదా పూర్ణో గుణజాలవివర్జితః  ।
నీరూపో విశ్వభూతాత్మా దేహధర్మవివర్జితః  ॥ ౨౩॥
ఆకాశో వ్యాపకశ్శీర్యశ్శీర్ణేష్వహమవస్థితః   ।

సత్యం జ్ఞానోఽహమానన్దో  బోధబోధకవర్జితః  ॥ ౨౪॥
మయ్యేవ సకలం జాతం మయి సర్వం ప్రతిష్ఠితమ్   ।
మయి సర్వం లయంయాతి తద్బ్రహ్మాద్వయమస్మ్యహమ్ ॥ ౨౫॥
ఇత్యేవం భావయన్ధీరో  బాహ్యే లిఙ్గం  సమర్చయేత్ ।
ధృతభస్మత్రిపుణ్డ్రాఙ్కో   రుద్రాక్షవరభూషణః  ॥ ౨౬॥
పఞ్చాస్యధ్యాననిరతః పఞ్చాక్షరపరాయణః ।
ప్రాఙ్ముఖోదఙ్ముఖోవాఽపి  స్థితశ్చేలకుశాసనే  ॥ ౨౭॥
ధ్యాత్వా స్వహృత్పద్మసంస్థం  శుద్ధస్ఫటికసన్నిభమ్  ।
ప్రసన్నాస్యం  త్రిణయనం  త్రిపుణ్డ్రపరిశోభితమ్   ॥ ౨౮॥
చన్ద్రార్ధముకుటం   దేవం నీలగ్రీవముమాపతిమ్  ।
ఆవాహయేద్బాహ్యయలిఙ్గే స్ఫాటికే బాణధాతుజే ॥ ౨౯॥
మృల్లిఙ్గే  సికతాయాఞ్చ పూజయేత్స్థావరేఽపి  చ ।
పఞ్చామృతైః  పఞ్చగవ్యైర్నీరధారాదిభిశ్శివమ్  ॥ ౩౦॥
పఞ్చబ్రహ్మైః   పావమానై రుద్రైర్వేదసముద్భవైః   ।
అభిషిచ్య ప్రయత్నేన  సామభిశ్చ మహేశ్వరమ్ ॥ ౩౧॥
వస్త్రైరావేష్ట్య   తల్లిఙ్గం   గన్ధలేపేన  లేపయేత్ ।
అక్షతాభిస్తథా రత్నగోలకైర్భూషయేచ్ఛివమ్  ॥ ౩౨॥
బిల్వపత్రైశ్చ  కహ్లారైశ్చమ్పకైః    కరవీరకైః  ।
పుష్పైరారణ్యకైశ్చైవ    తథాన్యైశ్చ  సుగన్ధిభిః  ॥ ౩౩॥
ధూపైశ్చ  దీపైర్నైవేద్యైస్తామ్బూలైర్మణిదీపకైః      ।
నీరాజనైశ్ఛత్రముఖ్యైశ్చామరైర్వ్యజనైరపి      ॥ ౩౪॥
ప్రణామస్తోత్రపఠనైః    ప్రదక్షిణసునర్తనైః   ।
పునః ప్రదక్షిణైశ్చైవ    పఞ్చాక్షరజపైస్తథా   ॥ ౩౫॥
హృత్పద్మే సన్నివేశ్యేశం పూజోద్వాసనమారభేత్ ।
ఏవం పూజావిధానేన పూజయేత్పరమేశ్వరమ్ ॥ ౩౬॥
ఏకకాలం ద్వికాలం వా త్రికాలం  యోఽర్చయేన్నరః ।
స ఏవ లభతే జ్ఞానమాభ్యన్తరవరార్చనైః   ॥ ౩౭॥

కైలాసేశ్వరలిఙ్గమేతదమలం   స్వర్గాపవర్గప్రదం  
తన్నైవాఖిలవేదజాలతిలకైర్జ్ఞాతుం    న తత్పార్యతే ।
ఈశేనాపి గజాననేన చ మయా దేవ్యా గణేన్ద్రైరపి
విష్ణుబ్రహ్మహరామరైర్మునిగణైస్తన్త్రైస్తథైవాగమైః          ॥ ౩౮॥
తల్లేశాయుతలేశలేశమహిమా  కోట్యంశకోట్యంశకం
వక్తుం శ్రోతుమథేక్షితుం  త్రిభువనే  నాస్తీతి మన్యే ద్విజ ॥ ౩౯॥
॥ ఇతి శివరహస్యాన్తర్గతే  మాహేశ్వరాఖ్యే కైలాసేశ్వరలిఙ్గపూజాకథనమ్   ॥
- ॥ శ్రీశివరహస్యమ్  । మాహేశ్వరాఖ్యః ప్రథమాంశః  । అధ్యాయః ౩౬ -

కైలాసేశ్వరపూజావిధానకథనమ్  । ౧-౩౯॥

- .. shrIshivarahasyam . mAheshvarAkhyaH prathamAMshaH . adhyAyaH 36 -

kailAseshvarapUjAvidhAnakathanam . 1-39..

Notes:

Skandaస్కన్ద describes about the Saguṇaసగుణ and Nirguṇaనిర్గుణ  aspects of Śivaశివ;
and details about the Bāhyābhyantara pūjāబాహ్యాభ్యన్తర పూజా (External and Internal

worship) process of Kailāseśvaraliṅga కైలాసేశ్వరలిఙ్గ  .
Śivarahasyam Aṃśaḥ-1 (Māheśvarākhya) శివరహస్యమ్ అంశః-౧ (మాహేశ్వరాఖ్య) has

several descriptions about Mount Kailāsa కైలాస  శైల  and Śiva శివ. Selected verses from

some of the chapters are presented here.

